
祭穆員外文

作者：韓愈　唐

本作品收錄於《昌黎先生集》

為崔侍禦作。晁本篇首題云：“維年月日，故人博陵崔愬，謹以清酌之奠，祭於亡友穆

六端公之靈。”方云：“豈穆員邪，《舊傳》員卒檢校員外郎，杜亞留守東都，辟為從

事，皆與此文合。《新傳》員終侍御史，故晁本稱端公也。”穆員字與直，懷州河內人，

宜州觀察使寧之子，工為文，崔侍禦名愬，無傳。

於乎！建中之初，予居於嵩；攜扶北奔，[1]避盜來攻。晨及洛師，相遇一時；顧我如故，

眷然顧之。[2]子有令聞，我來自山；子之畯明，[3]我鈍而頑。道既雲異，誰從知我；

我思其厚，不知其可。[4]於後八年，君從杜侯；我時在洛，亦應其招。[5]留守無事，

多君子僚；罔有疑忌，維其嬉遊。草生之春，鳥鳴之朝；我轡在手，君揚其鑣。君居於

室，我既來即；或以嘯歌，[6]或以偃側。誨余以義，復我以誠；[7]終日以語，[8]無非

德聲。

主人信讒，有惑其下；殺人無罪，誣以成過；入救不從，反以為禍。赫赫有聞，王命三

司，察我於獄，相從系縲。曲生何樂，直死何悲；[9]上懷主人，[10]內閔其私；[11]進

退之難，君處之宜。[12]

既釋於囚，[13]我來徐州；道之悠悠，思君為憂。我如京師，君居父喪；哭泣而拜，言

詞不通。我歸自西，君反吉服；晤言無他，往復其昔。[14]不日而違，重我心惻。

自後聞君，母喪是丁；痛毒之懷，六年以並。[15]孰雲孝子，而殞厥靈。今我之至，入

門失聲。[16]酒肉在前，君胡不餐；升君之堂，不與我言。於乎死矣，何日來還。

註釋

↑ 或作歸。

↑ 如或作無。眷或作睠。

↑ 畯或作俊。

↑ “知其”或作“知而”，或作“可而”。

↑ 貞元五年十二月，以杜亞為東都留守，亞辟員為從事、檢校員外郎。愬時亦為亞所辟。

↑ 嘯或作詠。

↑ “復我”或作“我復”。今按：下文雲“無非德聲”，則此二句專指穆也，當作“復

我”。

↑ 以或作與。

↑ 曲或作直，直或作曲。二何或皆作可。皆非是。

↑ 主或作王，非是。

↑ 閔或作憫，或作關，皆非是。

↑ 君或作居，非是。

↑ 令狐運為東京牙門將，亞惡其為人，會盜劫輸絹於洛北，運適畋近郊，亞意其為之，

命員及從事張弘靖鞠其事，無之。亞怒，囚員等，員由此知名。

↑ 其，疑當作如。

↑ 一作經。

↑ 失或作哭。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

